
oy 1 Plautus, CASINA 147-60, 170-77, 184-211

PARDALISCA Prandium iusserat senex sibi parari.

CLEOSTRATA St!

Tace atque abi; neque paro neque hodie coquetur.
Quando is mi et filio advorsatur suo

animi amorisque causa sui,

flagitium illud hominis,

ego illum fame,

ego illum siti,

maledictis, malefactis amatorem ulciscar. . . .

flagiti persequentem,

stabulum nequitiae.

Nunc huc meas fortunas eo questum ad vicinam. . . .

CL. Myrrhina, salve.

MYRRHINE Salve, mecastor. Sed quid tu es tristis, amabo?

CL. Ita solent omnes quae sunt male nuptae;

domi et foris aegre quod sit satis semper est. . . .

MY. Amo te, atque istuc expeto scire quid sit.

CL. Pessumis me modis despicatur domi.

MY. Hem, quid est? Dic idem (nam pol hau satis meo

corde accepi querellas tuas), opsecro.

CL. Vir me habet pessumis despicatam modis,
nec mihi ius meum optinendi optio est.

MY. Mira sunt, vera si praedicas, nam viri

ius suom ad mulieres optinere haud queunt.

READINGS 1 AND 2

CL. Quin mihi ancillulam ingratiis postulat,

quae mea est, quae meo educata sumptu siet,

vilico suo se dare;

sed ipsus eam amat. MY. Opsecro,

tace. CL. Nam hic nunc licet dicere:

nos sumus. MY. Ita est; unde ea tibi est?

Nam peculi probam nihil habere addecet

clam virum, et quae habet, partum ei haud commode est,
quin viro aut subtrahat aut stupro invenerit.

Hoc viri censeo esse omne quicquid tuom est.

CL. Tu quidem advorsum tuam amicam omnia loqueris.
MY. Tace sis, stulta, et mi ausculta.

Noli sis tu illi advorsari;

sine amet, sine quod lubet id faciat, quando tibi nil
domi delicuom est.

CL. Satin sana es? Nam tuquidem advorsus tuam istaec
rem loquere. MY. Insipiens,

semper tu huic verbo vitato abs tuo viro. CL. Cui

verbo? MY. I foras, mulier.

oy 2 Marcus Porcius Cato, DE AGRI

CULTURA 143
Vilicae quae sunt officia, curato faciat. Si eam tibi
dederit dominus uxorem, ea esto contentus. Ea te metuat
facito. Ne nimium luxuriosa siet. Vicinas aliasque
mulieres quam minimum utatur neve domum neve ad
sese recipiat. Ad cenam nequo eat neve ambulatrix siet.

Rem divinam ni faciat neve mandet, qui pro ea faciat,

iniussu domini aut dominae. Scito dominum pro tota
familia rem divinam facere. Munda siet; villam
conversam mundeque habeat; focum purum
circumversum cotidie, priusquam cubitum eat, habeat.
Kalendis, Idibus, Nonis, festus dies cum erit, coronam in
focum indat, per eosdemque dies lari familiari pro copia
supplicet. Cibum tibi et familiae curet uti coctum habeat.
Gallinas multas et ova uti habeat. Pira arida, sorba, ficos,
uvas passas, sorba in sapa et pira et uvas in doliis et mala
strutea, uvas in vinaciis et in urceis in terra obrutas et
nuces Praenestinas recentes in urceo in terra obrutas
habeat. Mala Scantiana in doliis et alia quae condi solent
et silvatica, haec omnia quotannis diligenter uti condita

habeat. Farinam bonam et far suptile sciat facere.

o 3 Cornelius Nepos, Fragment 59; Livy, AB

URBE CONDITA 30.12.11-18 and 15.1-8

Cornelius Nepos, Fragment 59

Verba ex epistula Corneliae Gracchorum matris ex libro

Cornelii Nepotis de Latinis Historicis excerpta.

1. Dices pulchrum esse inimicos ulcisci. Id neque maius
neque pulchrius cuiquam atque mihi esse videtur, sed si
liceat re publica salva ea persequi. Sed quatenus id fieri non
potest, multo tempore multisque partibus inimici nostri non
peribunt atque, uti nunc sunt, erunt potius quam res publica

profligetur atque pereat.

(Eadem alio loco.)

2. Verbis conceptis deierare ausim, praeterquam qui
Tiberium Gracchum necarunt, neminem inimicum tantum
molestiae tantumque laboris, quantum te ob has res, mihi
tradidisse; quem oportebat omnium eorum, quos antehac
habui liberos, partis eorum tolerare atque curare, ut quam
minimum sollicitudinis in senecta haberem, utique
quaecumque ageres, ea velles maxime mihi placere, atque
uti nefas haberes rerum maiorum adversum meam
sententiam quicquam facere, praesertim mihi cui parva pars
vitae superest. Ne id quidem tam breve spatium potest
opitulari, quin et mihi adversere et rem publicam profliges?
Denique quae pausa erit? Ecquando desinet familia nostra
insanire? Ecquando modus ei rei haberi poterit? Ecquando
desinemus et habentes et praebentes molestiis insistere?
Ecquando perpudescet miscenda atque perturbanda re
publica? Sed si omnino id fieri non potest, ubi ego mortua
ero, petito tribunatum; per me facito quod lubebit, cum ego
non sentiam. Ubi mortua ero, parentabis mihi et invocabis
deum parentem. In eo tempore non pudet te eorum deum
preces expetere, quos vivos atque praesentes relictos atque
desertos habueris? Ne ille sirit Iuppiter te ea perseverare, nec
tibi tantam dementiam venire in animum. Et si perseveras,
vereor ne in omnem vitam tantum laboris culpa tua recipias

uti in nullo tempore tute tibi placere possis.



